
A môde di rén, on comache dispû d’pus d’ 409 pâdjes ! Faléve-t-i l’ fé ?

FAUT-I CRWÈRE KI LÈS WALONS
N’ SONT K’ DÈS RASTAURDJÏS A
MWINRNER PA L’ MWIN ÈT A BEN
TINU A IUTE DÈS MWÊJÈS
IMAUDJES KI TRINNENU PAT-
TAVAU LES VOYES ? “C’ èst l’ vraiy
k’on s’dimande kwè-t-èt-kèsse kand on

aprind k’on “bén-pinsant” trove bén trop
“pornografikes” lès imaudjes sitindeuwes
dins cauzu totès lès pâdjes di RABULèTS. A
l’ choûter, lès walons n’ sont nén capâbes
di lès riwêtî sins s’ sinte mau èt ièsse
djinné. Oufti ! si l’ ome n’ èst nén assez
grand dins s’ tièsse po voye li difèrince inte
di l’ èrotike èt l’ porno, inte l’ aur èt l’
pourcia, i s’ dwèt shûrmint tot lès djoûs s’
racamuchî sès ouy dvant lès rèclames dès
“aubètes-po-z-î-ratinde-li-bus”, n’ lîre pont
d’ gazète-po-l’famile èt n’ awè mauy riwêtî
l’ tèlèvusion – èt minme nén dandjî
d’ratinde l’fine-fén dèl chîje dsus Canal+
odobén AB3 -  Pauv’ di li, don !”
C’èst dsus c’ sudjèt là k’on s’avéve mètu à
tûzer kand li WALO+Gazète do Prétimps
nos-a chèyu è nosse bwèsse auzès lètes dèl
posse. On s’a dauré dsus l’ fouye èt riwêtî

si, d’azârd, on î cauzéve do Coloke di
Damprumy èwousk’on nos-avéve soné lès
clokes l’ an passé po z-i awè wazu
comuniker rén k’é walon. P’tète k’on n’a
nén lès bounés bèrikes : on n’ a rén vèyu,
mins on î z-a lèyu ki nosse Maîsse Lucyin
Somme, dès Rèlîs Namurwès, vént di lèyî

rèche si prumî roman “plin d’ tindrèsse,
d’on ton à purète, astoké au djôzâdje, ck’èst
bén, s’apinse Tôr Djorje (dins lès Cayèts
Walons), li mârke dèl vraiy-vraiy walone
litèratûre”. Crwèyoz-l’ o nén, mins on n’a
nin ratindu pus lontimps k’on dimey djoû
po d’aler nos  cwêri l’ lîve, nos racayuter au
mitan dès cossins d’nosse mèyeu fautule èt
nos plonker dins sès paudjes… sins riléver
nosse néz avant l’coron dèl dêrinne !
A dîre li vèrité, on n’s’atindéve nén a ièsse
insi èmwinrné dins l’ istwêre k’ èst bèlmint
contêye èt, sins awè l’ aîr, nos plonker li
mouzon dins dès cayèts d’ audjoûrdu (k’
èstîne dèdjà là ayîr, mins k’on n’wazéve è
cauzer au grand djoû dins dès papîs sicrît è
walon !). Dispû “Su l’anûti”, nos n’ avîne
mauy sitî ostant pris pa on sicrîjâdje è
walon. I vos faut à totès fwaces li lîre !


